
1. Situaziun da partenza 
 

Il cantun Grischun ha iniziau differents projects per la sanaziun dil stradun dil Lucmagn naven 

da Disentis/Mustér entochen al Pass dil Lucmagn. Denter auter era il tschancun naven da sum 

Salaplauna entochen alla punt da Fontanivas. El medem mument preveda il cantun da sanar la 

sbuccada dalla via che meina a Fontanivas, la via ch'ei oz igl access dil campadi TCS, dil stan da 

sittar, dil deposit da lenna ed insumma dil liug da recreaziun a Fontanivas. Concernent il deposit 

da lenna succeda actualmein la sanaziun dalla via d'uaul denter Brulf e Fontanivas. In punct 

central dalla sanaziun dalla via d'uaul ei en mintgacass era la punt nova ch'ei vegnida construida 

avon paucs onns e che meina sur il Rein naven da Fontanivas a Sonduritg.  

 

Cun la sanaziun previda digl access a Fontanivas eis ei pusseivel d'optimar la situaziun d'access 

pil traffic motorisau.  

 

 

2. Project 
 

Il project preveda d'adattar la situaziun dalla sbuccada dil stradun, aschia ch'igl ei pusseivel da 

semenar en via cun vehichels pli pigns. Camiuns che basegnan in radius pli grond vegnan 

vinavon buc a saver semenar giu directamein el stradun. Tuttina munta l'optimaziun dalla 

sbuccada en connex cun la sanaziun dil stradun ina considerabla migliur per la segirtad dil traffic, 

cunzun la stad da sesiun aulta.  

 

Sper la sanaziun dalla sbuccada e l'adattaziun dalla via meina igl uffeci da construcziun bassa 

dil Grischun gest las auas piarsas dil stradun en ina canalisaziun sur igl access da Fontanivas el 

Rein Anteriur. Quellas lavurs ein gia succedidas el decuors dalla primavera 2019. Las 

preparativas en connex cun la remedura dalla sbuccada ein buca vegnidas remessas. Quellas 

lavurs succedan el decuors digl atun 2019, suenter ch'il campadi a Fontanivas ei vegnius serraus. 

Entochen lu ein las lavurs vid la via d'uaul denter Brulf e Sonduritg terminadas. Duront las lavurs 

d'adattar la sbuccada da Fontanivas el stradun ei igl access a Fontanivas sur la Via Cavardiras e 

la via d'uaul denter Brulf e Sonduritg pusseivels.   

 

 
 

Situaziun actuala el stan dad oz 

3.  Cuosts 
  

Prevedentamein haveva il cantun mess en mira da suttametter ad uras alla vischnaunca ina 

cunvegnientscha concernent la cumpart dalla vischnaunca vid la sanaziun dalla sbuccada. Quella 

cunvegnientscha ei vegnida suttamessa alla vischnaunca ils 11 da mars 2019. Consequentamein 

eis ei buca stau pusseivel da preparar pli baul la fatschenta pil cussegl da vischnaunca. Sebasond 

sin las indicaziuns dil cantun ha la vischnaunca giu nudau el preventiv 2019 – quen d'investiziun 

sut il cto. 6150.5010.14 – la summa da frs. 250'000.--. En connex cun l'elaboraziun dil project 

ed a basa dil pareri dil geolog ha il cantun stuiu augmentar la cumpart dalla vischnaunca vid il 

project sin frs. 270'000.--. 

 

Il cantun ha plafonau ils cuosts sin maximalmein frs. 270'000.--. Quels cuosts (incl. TPV) 

serepartan sco suonda: 

 

Mir da sustegn (profil 660 – 716) 

Construcziun purtonta cun fundament incl. segironzas, emplenida, 

adattaziuns e spunda directiva (gardetschas) frs.    230'000.00 

 

Cuvrida da catram enteifer il spazi dalla sbuccada 

fundaziun e cuvrida (catram) incl. scavament, spazzada e deposit final frs.      40'000.00 
 

Total frs.  270'000.00  

 

 
4. Finanziaziun 
 

Per quei project sa la vischnaunca buca quintar cun contribuziuns davart ulteriuras 

interessenzas. Consequentamein sto ella purtar persula ils cuosts da quell'investiziun. 

 

 

 

Situaziun nova 

5.  Ponderaziuns finalas 
 

Grazia alla sanaziun dil stradun eis ei pusseivel da meglierar considerablamein la situaziun dalla 

sbuccada e digl access a Fontanivas. Cunzun pil traffic turistic munta la sanaziun digl access ina 

considerabla remedura. La situaziun nova munta bein buca la sligiaziun ideala pil traffic grev – 

camiuns da lenna –, denton duess la situaziun semeglierar pil traffic grev. 

 

 

6.  Proposta 
 

Sin fundament dallas ponderaziuns suramenziunadas  

 

propona 

 

la suprastonza communala al cussegl da vischnaunca da: 

 

1. Approbar il project per la renovaziun ed adattaziun digl access a Fontanivas; 
 

2. Conceder per quei project in credit net da frs. 270'000.--; 

 

3. Suttametter quella damonda da credit el senn dallas prescripziuns digl art. 21 lit. c dalla 

 constituziun communala al referendum facultativ. 

 

 

 

 

 Suprastonza communala Disentis/Mustér 

 Il president:                                        Il canzlist: 

 

 

 

 Robert Cajacob                                Andri Hendry 

 

 
 

Disentis/Mustér, ils 20 da matg 2019 

- Situaziun nova sin pagina 3 dil messadi  


